
SUĠĠERIMENTI

Il-Kumitat għall-Affarijiet Barranin jistieden lill-Kumitat għall-Industrija, ir-Riċerka u l-
Enerġija, bħala l-kumitat responsabbli, biex jinkorpora s-suġġerimenti li ġejjin fil-mozzjoni 
għal riżoluzzjoni tiegħu:

1. Jenfasizza l-appoġġ tiegħu għal Galileo, il-programm globali Ewropew ta' radju-
navigazzjoni bis-satellita, bħala għodda utli li ssaħħaħ l-iżvilupp ekonomiku, is-sigurtà 
u l-awtonomija strateġika tal-UE, filwaqt li tirrikonoxxi li b'definizzjoni l-ebda 
politika spazjali ma tista' titwettaq b'mod iżolat minn atturi rilevanti oħrajn fl-ispazju;

2. Jinnota li l-Kummissjoni u l-Aġenzija Spazjali Ewropea qegħdin fi djalogu u 
kooperazzjoni ma' fornituri ta' sistemi oħra ta' Navigazzjoni Globali bis-Satellita 
(GNSS), jiġifieri l-Istati Uniti, ir-Russja, iċ-Ċina, l-Indja u l-Ġappun, bil-ħsieb li tiġi 
żgurata l-kompatibilità u, fejn possibbli, l-interoperabilità tas-sistemi GNSS; 

3. Jinnota r-reazzjoni tal-Premier tal-Kunsill tal-Istat tar-Repubblika Popolari taċ-Ċina 
għall-ittra mill-President tal-Kummissjoni dwar il-kwistjoni tal-faxex tal-frekwenzi u 
jitlob għal soluzzjoni li twassal biex is-sistemi Compass u Galileo jkunu kompatibbli;

4. Jinsisti li l-provvista tas-servizzi Galileo għandha tkun konsistenti mal-prinċipju li 
Galileo hija sistema ċivili taħt kontroll ċivili, u li l-użi kollha tagħha għalhekk 
għandhom ikunu konformi mal-liġi internazzjonali, il-Karta tan-NU u t-Trattati tal-
UE;

5. Jistieden lill-Kummissjoni, bħala maniġer tal-programm, biex tistabbilixxi l-kriterji 
meħtieġa għall-kriterji tas-salvagwardja tekniċi u l-proċeduri speċifiċi li jirregolaw l-
aċċess għas-Servizz Pubbliku Regolat, sabiex jiġi minimizzat l-ambitu għall-użu mhux 
awtorizzat ta' Galileo, u wkoll biex tfassal sistema ta' monitoraġġ għat-trasferiment ta' 
teknoloġija u oġġetti sensittivi speċifiċi għal GALILEO;

6. Jinsisti li l-Istati Membri tal-UE għandhom jagħrfu b'mod sħiħ in-natura sensittiva tal-
GNSS, jiġifieri l-impatt fuq is-sigurtà tal-UE u ċ-ċittadini tagħha u l-impatti fuq il-
programmi GNSS Ewropej, meta jikkunsidraw it-talbiet għall-kontroll tal-
esportazzjoni għal oġġetti relatati mal-GNSS mill-industriji tagħhom, b'mod 
partikolari meta dawn ikunu koperti minn sistemi internazzjonali ta’ kontroll tal-
esportazzjoni, bħall-Arranġament ta' Wasenaar dwar Kontrolli ta' Esportazzjoni għal 
Armi Konvenzjonali u Merkanzija u Teknoloġiji b'Użu Doppju;

7. Itenni, madankollu, fid-dawl tal-investiment kbir mill-baġit ġenerali tal-Unjoni 
Ewropea, il-pożizzjoni tiegħu li s-sistema Galileo għandha tkun tista’ tintuża biex 
tappoġġa s-CFSP/CSDP, inklużi operazzjonijiet ta' mmaniġġjar ta' kriżijiet, u għall-
implimentazzjoni tal-klawżoli ta' solidarjetà u ta' assistenza reċiproka tal-UE;

8. Jenfasizza li politika spazjali Ewropea ma għandha taħt l-ebda ċirkustanza 
tikkontribwixxi għall-militarizzazzjoni ġenerali u ż-żieda fl-armamenti fl-ispazju, u 
jafferma mill-ġdid l-impenn tiegħu għall-prinċipji stabbiliti fit-Trattat tan-NU dwar l-
Ispazju, b'mod partikolari 

- l-użu tal-ispazju għal għanijiet paċifiċi biss;
- il-promozzjoni tal-kooperazzjoni internazzjonali fl-esplorazzjoni u l-użu tal-

ispazju;
- ir-responsabbiltà tal-awtorità li tillanċja fil-każ ta' ħsara mġarrba minn stat terz, 

kif tkompli tispeċifika l-Konvenzjoni tan-NU dwar ir-Responsabbiltà 
Internazzjonali għall-Ħsara Kkawżata minn Oġġetti Spazjali; 

9. Jappoġġja l-isforzi fin-NU biex jitwaqqfu regoli li jirregolaw l-attivitajiet fl-ispazju u
tkompli tġi żviluppata l-kodifikazzjoni tal-Liġi Spazjali Internazzjonali; jilqa', f'dan ir-
rigward, l-adozzjoni tal-Kodiċi ta' Kondotta tal-UE għall-Attivitajiet Spazjali, li jqis 
ukoll il-ħtieġa tat-tnaqqis tal-iskart u jibqa' miftuħ għall-iffirmar mill-pajjiżi kollha li 
mhumiex fl-UE; itenni s-sejħa tiegħu sabiex dan il-Kodiċi jsir strument vinkolanti; 

10. Jappoġġja l-ħolqien ta' Kapaċità Spazjali Ewropea għall-Għarfien ta’ Sitwazzjoni 
sabiex tipproteġi l-infrastruttura kritika Ewropea fl-ispazju;


